Umhverfismál

Íslendingar standa eins og aðrar þjóðir frammi fyrir vali á milli raunverulegrar umhverfisverndar og óheftrar sóknar í aukin lífsgæði.  Þessi staða birtist okkur bæði í innlendri stjórnmálaumræðu og alþjóðlegu samstarfi á sviði umhverfisverndar.  Sú ríkisstjórn sem nú situr á Íslandi hefur afráðið að láta áframhaldandi efnahagsvöxt hafa algeran forgang umfram náttúruverndarsjónarmið og hunsa markmið um sjálfbæra þróun.  Afleiðingar stjórnarstefnunnar eru m.a. eftirfarandi:

· harðar deilur um virkjanaframkvæmdir á Fljótsdal

· Ísland hefur málað sig út í horn í alþjóðasamstarfi um loftslagsvernd með því að undirrita ekki Kyoto-bókunina

· lög um mat á umhverfisáhrifum hafa ekki verið endurskoðuð þrátt fyrir lagaákvæði þar að lútandi og alþjóðlegar skuldbindingar

· framtíð verkefnisins Staðardagskrár 21, sem miðar að sjálfbærri þróun, er í uppnámi vegna fjárskorts

Vinstrihreyfingin – grænt framboð telur nauðsynlegt að gera heildaráætlun um verndun og nýtingu vatnsfalla og jarðhitasvæða þar sem allir stærri virkjanakostir séu metnir með tilliti til hagkvæmni og náttúruverndarsjónarmiða.  Brýnt er að þróa íslenskt atvinnulíf í átt til sjálfbærrar nýtingar auðlinda og vistvænna framleiðsluferla.  Þá er mikilvægt að gera átak í frárennslismálum og skolphreinsun víða um landið og efla flokkun og endurvinnslu á sorpi.  Jafnframt er það skylda íslenskra stjórnvalda á hverjum tíma að axla sömu ábyrgð og ríkisstjórnir annarra iðnvæddra ríkja í alþjóðlegu samstarfi um umhverfisvernd.

Vinstrihreyfingin – grænt framboð leggur áherslu á 

· að fram fari lögformlegt mat á umhverfisáhrifum fyrirhugaðrar Fljótsdalsvirkjunar

· að Ísland verði þegar aðili að Kyoto-bókuninni um takmörkun á losun gróðurhúsalofttegunda

· að öll áform um virkjanir í þágu mengandi stóriðju verði lögð til hliða

· að nýir orkugjafar leysi innflutt jarðefnaeldsneyti af hólmi

· að teknir verði upp grænir þjóðhagsreikningar til að meta fórnarkostnað náttúruverðmæta í samhengi við efnahagslegan ávinning stórframkvæmda

· að skattkerfið verði notað til að hvetja til umhverfisverndar, m.a. með grænum sköttum og skattaívilnunum

· að auknu fjármagni verði veitt til gróðurverndar á Íslandi

· að tryggðar verði fjárveitingar til áframhaldandi vinnu við Staðardagskrá 21

